
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
নাট্য-কবিতা






দীপ্ত বজ্রশূল, সেই মত কাল যবে

জাগে, তা’রে সভয়ে অকাল কহে সবে।

লুটাও লুটাও শির, প্রণম, রমণী,

সেই মহাকালে; তা'র রথচক্রধ্বনি

দূর রুদ্রলােক হ’তে বজ্র-ঘর্ঘরিত

ওই শুনা যায়। তাের আর্ত্ত জর্জ্জরিত

হৃদয় পাতিয়া রাখ তা'র পদতলে।

ছিন্ন সিক্ত হৃৎপিণ্ডের রক্ত শতদলে

অঞ্জলি রচিয়া থাক্ জাগিয়া নীরবে

চাহিয়া নিমেষহীন।—তা’র পরে যবে

গগনে উড়িবে ধূলি, কঁপিবে ধরণী,

সহসা উঠিবে শূন্যে ক্রন্দনের ধ্বনি-

হায় হায় হা রমণী, হায় রে অনাথা,

হায় হায় বীরবধূ, হায় বীরমাতা,

হায় হায় হাহাকার—তখন সুধীরে

ধূলায় পড়িস লুটি’ অবনত শিরে

মুদিয়া নয়ন। -তা'র পরে নমাে নমঃ

সুনিশ্চিত পরিণাম, নির্ব্বাক্ নির্ম্মম

দারুণ করুণ শাস্তি; নমাে নমাে নমঃ

কল্যাণ কঠোর কান্ত, ক্ষমা স্নিগ্ধতম।

নমাে নমাে বিদ্বেষের ভীষণা নির্ব্বৃতি,

শ্মশানের ভস্মমাখা পরমা নিষ্কৃতি।

